
Avro – 2020-nin qrup mərhələsinin iyunun 
22-də keçirilən D kvartetinin 

Çexiya – İngiltərə və Xorvatiya – Şotlandiya qarşılaşmaları 
haqqında dünənki yazımızda məlumat versək də, matçlar 
gec başa çatdığından nəticələr haqqında məlumat verə 
bilməmişdik. Ötən yazımızda qeyd etdiyimiz kimi, hər iki matç 
həqiqətən əsl idman mübarizəsi şəraitində keçdi. 

İngiltərə millisi ilə Çexiya yığma 
komandası arasında keçiriləcək qar-
şılaşma haqqında əvvəlcədən medi-
ada müxtəlif versiyalar irəli sürülürdü. 
Onlardan biri də ondan ibarət idi ki, 
İngiltərə təmsilçilərinə Çexiya üzərində 
qələbə qazanmaq üçün var qüvvəsini 
sərf etməyə dəyərmi və ya əksinə? Bu 
versiyaların meydana gəlməsinə səbəb, 
qrupda qalib gələcək komandanın ölüm 
qrupunda mübarizə aparan komanda-
lardan biri ilə qarşılaşacağı idi. Amma 
D qrupunda ikinci yeri tutan komanda 
8/1 finalda E qrupunun (İspaniya, İsveç, 
Slovakiya və ya Polşa) ikincisi ilə qarşı-
laşacaq. Demək çətindir, lakin istənilən 
komanda Fransa, Almaniya və ya 
Portuqaliya kimi güclü yığma komanda-
lardan biri ilə qarşılaşmanı daha sonrakı 
mərhələyə saxlayardı. 

Peşəkar idman tarixində çox 
hadisələr olub ki, komandalardan birinə 
erkən mərhələdə məğlub olmaq faydalı 
olub. Ona görə də, İngiltərə və Çexiya-
nın qalibiyyəti yalnız onların ziyanına 
olardı. Heç kim vaxtından əvvəl ölüm 
qrupu ilə üz-üzə gəlməyi arzulamır. 

Lakin oyunun ilk dəqiqələrindən 
göründü ki, nə İngiltərə, nə də Çexiya 
oyuna məğlubiyyət üçün çıxıb. İngilislər 
meydana ən gənc heyətlə çıxmışdılar. 
Oyunçuların orta yaş həddi 25 il 31 
gün hesablanırdı. Bu “şirlərin” Avro və 
Dünya çempionatlarında iştirak etdikləri 
tarix ərzində meydana çıxardıqları ən 
gənc heyət idi. Oyun ingilis futbolçuların 
baş məşqçisi Qaret Sautqeyt üçün də 

əlamətdar idi. Sautqeyt birinci adam idi 
ki, futbolçu karyerasında olduğu kimi, 
məşqçi kimi də özünün 57-ci matçına 
çıxmışdı. Qarşılaşmanın gedişindən 
görünən o idi ki, təkcə buna görə “şirlər” 
FIFA-nın “istənilən oyunun məqsədi qalib 
gəlməkdir” qaydasına əməl etmək üçün 
meydandadırlar. 

Oyunun ilk dəqiqələrində İngilis ko-
mandası hücuma atıldı. İkinci dəqiqədə 
Rahim Sterlinq hesabı açmağa çox 
yaxın oldu. Lakin onun aşırma zərbə ilə 
qapıçının başının üstündən atdığı top 
dirəyə dəyib kənara çıxdı. Amma matçın 
ilk qolunu gözləmək də uzun çəkmədi. 
Cek Qriliş topu qapının uzaq küncünə 
göndərdi. Lazımi vaxtda lazımi yerdə 
olan Rəhim Avro –2020-də ikinci qoluna 
imza atdı. 26-cı dəqiqədə ingilislərin 
kapitanı Keyn hesabı artırmaq üçün əla 
imkan qazandı. Lakin çexlərin qapıçısı 
sayıq tərpəndi. 

Çexlər yalnız ikinci hissənin ikin-
ci yarısında fəallaşdılar. Artıq onlara 
məlum olmuşdu ki, xorvatlar Şotlandiya 
üzərində böyük hesabla qələbə qaza-
nırlar və bu da Çexiya millisini qrupun 
üçüncü pilləsinə endirirdi. Çexiya millisi 
bir neçə qol vəziyyəti yarada bildi. Tomaş 
Qoleş və Tomaş Souçek fərqlənməyə 
yaxın oldular. İngilislər birinci oyunda ol-
duğu kimi matçın ikinci hissəsində arxa-
yın və daha darıxdırıcı futbol oynamağa 
başladılar. Topa yiyələnməkdə üstünlüyü 
əldən verməyən “şirlər”, oyundankənar 
vəziyyətdən vurulan qol istisna olmaq-
la, qapıya bir zərbə belə endirmədilər. 
Hesab dəyişmədən İgiltərə millisi 1-0 
qalib gələrək qrupun lideri kimi pley-offa 
yüksəldi. 

Maraqlıdır ki, Qaret Sautqeytin 
komandası Avro – 2020-nin qrup 
mərhələsində cəmi 2 qolla fərqləndi. Bu, 
Avropa çempionatının tarixində qrup 
mərhələsində qalib gələn komandalar 
arasında ən pis nəticədir. Beləliklə, 
İngiltərə millisinin qapıçısı Cordan 
Pikford ingilislərin tarixində, böyük 
turnirlərin qrup mərhələsində qapısından 
qol buraxmayan ikinci qolkiper oldu. Bu 
nailiyyətə 1966-cı il Dünya çempionatın-
da ingilislərin qapıçısı Qordon Benks nail 
olmuşdur. O zaman İngiltərə yığma fut-
bol komandası turnirin qalibi olub. Görək 
bu dəfə də ingilislər bu tarixi nailiyyəti 
təkrarlaya biləcəklərmi?

Avro – 2020-nin  
ən yaşlı qoleadoru  

Xorvatiyanı finala çıxardı
Paralel keçirilən Xorvatiya – Şot-

landiya matçını çempionatın qrup 
mərhələsinin ən gərgin və maraqlı 
qarşılaşmalarından biri hesab etmək 
olar. Xorvatların aramsız hücumları ilə 
başlayan oyunun 17-ci dəqiqəsində 
balakanların oyunçusu Nikola Vlaşiç 
rəqib qapısının aşağa küncünə vurduğu 
möhtəşəm zərbə ilə hesabı açdı, Xorva-
tiya –1, Şotlandiya – 0. Bu Avro – 2020-
yə çox pis başlayan xorvatlar üçün çox 
mühüm qol idi. 

Lakin Xorvatiya millisinin qarşılaş-
madakı liderliyi yalnız 25 dəqiqə sürdü. 
Şotlandiyalı futbolçu Kallum Makqreqor 
eynən Vlaşiç kimi rəqib qapısının aşağı 
küncünü hədəfə alıb güclü zərbə endirdi 
və hesabı bərabərləşdirdi. 

İkinci hissənin əvvəlində Şotlandiya 
millisinin fərqlənmək və hesabda irəli çıx-
maq üçün daha bir şansı oldu. Lakin Con 
Makqin topu qapı dirəyinin kənarından 
vurdu. Amma “Real Madrid” klubunun 
canlı əfsanəsi Luka Modriç səhv edə 
bilməzdi. Onun Devid Marşallın qoruduğu 
qapının sol küncünə endirdiyi zərbəni 
qolkiper qaytarmaqda aciz qaldı. Qol, 
2 – 1. Ancaq bu hesab xorvatların ikinci 
yerə çıxıb birbaşa 8/1 finala yüksəlməsi 
üçün kifayət etmirdi. Onlara daha bir qol 
vurmaq lazım idi. Bu mühüm vəzifəni isə 
yenə Luka Modriçin əla ötürməsi ilə İvan 
Perişiç yerinə yetirdi. 

Ümumiyyətlə, Luka Modriç Avro 
– 2020-nin 3-cü turunda Şotlandiya 
komandasının qapısına qol vurduğu gün 
onun 35 yaş 286 günü tamam olurdu. 
Bu, Luka Modriçə Avropa çempionatının 
final mərhələsində milli komandaların 
heyətində ən yaşlı qoleador olmağa im-
kan verdi. Eyni zamanda Modriç xorvat-
ların Avropa kubokları tarixində ən gənc 
qol vuran oyunçusudur. Avro – 2008-də 
o, Avstriyanın qapısına qol vuranda onun 
yaşı 22 il 273-gün idi. 

Beləliklə D qrupunda 8/1 finala birinci 
yerdən İngiltərə millisi yüksəldi. Çexiya 4 
xal toplasa da qolların nisbətinə görə Xor-
vatiyadan geri düşdü və 3-cü yerə endi. 
Amma buna baxmayaraq, çexlər qrup 
mərhələsində topladığı xallara görə üçün-
cü yerdən də pley-offa yüksələ biləcəklər. 
Çünki onların turnir cədvəlindəki xalları 
öz qruplarında 3-cü yeri tutan Ukrayna və 
Finlandiyanın topladıqları xaldan çoxdur. 
Lakin, uzun illərdən sonra azarkeşlərinə 
Britaniya derbisini hədiyyə edən Şotland-
ların bəxti gətirmədi. 

Vəziyyətdən təcili  
çıxış yolu tapmalı

Dünən daha iki qrupda son turun 
4 qarşılaşması ilə 8/1 finala kimlərin 
vəsiqə alacağına aydınlıq gətirildi. Ən 
gərgin, dolaşıq vəziyyət və maraqlı 
qarşılaşmalar vəd edən qruplardan biri E 
qrupu idi. Bu qrupda hələ hansı koman-
daların birbaşa 8/1-ə vəsiqə qazana-
cağı bəlli deyildi. İspaniya millisi Avro 
– 2020-nin ilk günlərindən qrupun favoriti 
hesab edilsə də hələlik heç nə ilə yadda 
qalmayıb. Luis Enrikenin yetirmələri 
mərhələnin ilk iki oyununda baxımlı oyun 
nümayiş etdirsələr də, aktivlərinə cəmi 
iki xal yazdıra biliblər. Nəzərə alsaq ki, 
İsveç yığma komandası artıq pley-offa 
vəsiqəni təmin edib, o zaman onların 
Polşa millisi ilə ən yaxşı halda heç-heçə 
oynayacağı istisna deyil. Bu zaman İspa-

niya millisinə vəziyyəti xilas etmək üçün 
mütləq qələbə lazımdır. İndi nə olur-
olsun, onlar qrupda ikinci olan inadkar 
Slovakiya millisinə qalib gəlməlidirlər.

Vacib faktlardan biri ondan ibarətdir 
ki, slovaklar uzaq məsafə qət etdikdən 
sonra ispanlarla Sevilyada qarşılaşa-
caqlar. Əslində, İspaniya millisi faktiki 
olaraq bütün oyunları evdə keçirib. Buna 
baxmayaraq, doğma meydan amili 
onlara elə də böyük dəstək olmayıb. İki 
oyunda cəmi 1 qol vura biliblər. Topa 
sahib olmada Avro – 2020-nin rekordu-
nu yeniləsələr də, çox az qol vəziyyəti 
yaradır və onları da qola çevirməkdə 
çətinlik çəkirlər. 

Slovaklar isə Polşa millisi üzərində 
inamlı qələbə ilə nəyə qadir olduqlarını 
göstərə bildilər. Məhz bu oyunda qaza-
nılan 3 xal Pavel Qapalın yetirmələrinə 
qrupda ikinci yerdə qalmağa imkan 
verib. Slovakiyaya pley-offa çıxmaq 
üçün heç-heçə də bəs edir. İspaniya 

isə mütləq şəkildə qələbə qazanmalıdır 
ki, 8/1 final mərhələsinə yüksələ bilsin. 
Əks halda İspaniya millisi Avro –2020 ilə 
vidalaşmalı olacaqdır. 

Tarix göstərir ki, belə başlanğıcla bir 
çox komandalar sonda  çempion olurlar. 
“Diario AS” xatırladır ki, yeddi dəfə böyük 
turnirlərdə qrup mərhələsini iki heç-heçə 
ilə başlayan komandalar nəticədə çem-
pion olublar. Ən çox da Afrika millətlər 
kubokunda. Elə 1982-ci il Dünya və 
2016-cı ildə Avropa çempionatında da 
belə olub. 

Təbii ki, İspaniya millisi bunlara bel 
bağlaya bilməzdi və vəziyyəti düzgün 
qiymətləndirib oyuna qələbə istəyi və 
qətiyyətlə başladı. 

Elə ilk dəqiqələrdən Slovakiya 
millisinin qapısına aramsız hücumlar 
başladı. Oyunun 12-ci dəqiqəsində 
hücumlar  deyəsən, öz nəticəsini 
verməyə yaxın idi. İspaniya matçda 
ilk qoluna rəqib qapısına təyin edilmiş 
11metrlik cərimə zərbəsilə heç olmayan 
kimi yaxınlaşdı. Moratanın 11 metrlik 
nöqtədən qapının sol küncünə vurduğu 
topu Dubravka əla sıçrayışla dəf etdi. 
Hesab açılmadı: 0 – 0. İspanlar hər şeyə 

yenidən başlamalı oldular. Qarşılaşma-
nın 30-cu dəqiqəsində Sarabiya cərimə 
meydançasının yaxınlığından qapıya 
güclü zərbə endirdi. Qapı tirinə dəyən 
top hündürə qalxdı və qapının önünə 
düşməkdə olan topu çıxarmağa çalışan 
qapıçı onu birbaşa qapılarına vurdu. 
Beləliklə, Luis Enrikenin yetirmələrinin 
“səhvini”  Slovakiya millisinin qapıçısı 
Dubravka  “düzəltdi” və Avro –2020-nin 
beşinci, qolkiperlərin ikinci avtoqoluna 
imza atdı. İspaniya – 1, Slovakiya – 0.  

Birinci hissəyə əlavə edilmiş 
vaxtda isə artıq İspaniya futbolçuları 
öz halal qollarına imza atdılar. Oyu-
nun fəallarından olan Laport hamıdan 
hündürə tullanaraq başı ilə topu qapının 
doqquzluğuna göndərdi: 2 – 0.

İkinci hissədə ispanlar sanki əvvəlki 
iki oyunda vura bilmədikləri  qolların 
əvəzini çıxırdılar. 55-ci dəqiqədə Alba-
dan sol cinahdan cərimə meydançasın-
da gözəl ötürmə alan Sarabiya dəqiq 
zərbə ilə hesabı 3 – 0 etdi. İspaniya 
hətta bu hesabdan sonra belə özü üçün 
sevimli, rəqib üçün başağrısı olan oyun 
üslubunu davam etdirərək, slovakiyalıları 
topsuz qoydu. 66-cı dəqiqədə meydana 
çıxan  Ferran Torres bir dəqiqə sonra 
Sarbiyanın sağ cinahdan qapı meydan-
çası önünə atdığı əla ötürməni dabanı 
ilə çox baxımlı qola çevirdi. Amma bu 
da son olmadı. Ardı-arası kəsilməyən 
növbəti hücumların növbəti dalğasında,  
71-ci dəqiqədə Ferran Torresin qapı 
üzərinə qaldırdığı topu Kuçka öz qapısı-
na vurdu: 5 – 0. 

Paralel gedən oyun da gərgin 

mübarizə şəraitində davam edirdi. İsveç 
millisinin 2- ci və 59-cu dəqiqələrdə 
Forsberqlə vurduğu qollara, Polşa millisi 
Levandovskinin 61-ci və 84-cü dəqiqədə 
vurduğu qollarla cavab verdi. Lakin 
polşalılar bu hesabı qoruyub saxlaya 
bilmədilər. Oyuna əlavə edilmiş vaxtda 
İsveç millisinin ən yaxşılarından olan 
Klaesson komandasının 3-cü qolu-
nu vurub, Polşa yığma komandasını 
məğlubiyyətlə barışmağa məcbur etdi. 

Beləliklə, E qrupunda başa çatan 
üçüncü turun matçlarından sonra İsveç 
millisi 7, İspan milli komandası isə 5 
xal toplayaraq 8/1finala birbaşa vəsiqə 
qazandılar. 3 xal toplayan  Slovakiyanın 
taleyinə isə F qrupunda keçirilən oyunla-
rın nəticəsindən sonra  aydınlıq gələcək. 
Kapitan Levandovskinin komandası isə 
Avro – 2020-yə əlivida deyib Vətənə yola 
düşdü.  

İlqar RÜSTƏMOV, “Xalq qəzeti” 

İngiltərə millisi 3 turda  
2 qolla pley-offda

“Əqli Mülkiyyət Hüquqları: Biliklərin 
Təkmilləşdirilməsi və Təcrübələrin 

Paylaşılması” mövzusunda vebinar keçirilib

Ümumdünya Gömrük 
Təşkilatının Bakıda yerləşən 
Potensialın Gücləndirilməsi 

üzrə Avropa Regional Ofisində 
"Əqli Mülkiyyət Hüquqları: Biliklərin 
Təkmilləşdirilməsi və Təcrübələrin 
Paylaşılması" mövzusunda vebinar 
keçirilib.

DGK Mətbuat və İctimaiyyətlə Əlaqələr 
İdarəsindən  verilən məlumatda deyilir ki, 
Regional Ofisin təşkilatçılığı ilə baş tutan 
vebinarda Ümumdünya Əqli Mülkiyyət 
Təşkilatı (ÜƏMT), Ümumdünya Gömrük 
Təşkilatı (ÜGT) və "Schmitt & Orlov 
İntellectual Property" beynəlxalq şirkəti, 
eləcə də Azərbaycan Respublikası Dövlət 
Gömrük Komitəsi də daxil olmaqla, 
Ümumdünya Gömrük Təşkilatının Avropa 
Regionunda təmsil olunan 20 ölkənin 
gömrük administrasiyalarının 100-dən artıq 
nümayəndəsi iştirak ediblər.

Tədbirin əsas məqsədi müasir dünyada 
əqli mülkiyyət hüquqlarının artan əhəmiyyətini 
vurğulamaq, əqli mülkiyyətin obyektləri, 
onlara verilən hüquqların qorunması, bu 
istiqamətdə beynəlxalq əməkdaşlıq, eləcə 
də əldə olunan son nailiyyətləri nəzərdən 
keçirmək olub.

Tədbirdə giriş sözü ilə çıxış edən 
Ümumdünya Gömrük Təşkilatının Nəzarət 

və Asanlaşdırma üzrə direktoru Pranab 
Kumar Das əqli mülkiyyət hüquq sahiblərinin 
hüquqlarının təminatının və mənafelərinin 
qorunmasının, eləcə də bu sahədə regional 
strateji tərəfdaşlığın gücləndirilməsinin 
əhəmiyyətini qeyd edib.

ÜGT Potensialın Gücləndirilməsi üzrə 
Avropa Regional Ofisinin rəhbəri Eser Çengel 
Regional Ofisin ÜGT-nin Avropa region üzv 
dövlətlərin maraqlarını diqqətə alaraq, əqli 
mülkiyyət hüquqlarının həyata keçirilməsinin 
və müdafiəsinin önəmini özündə ehtiva edən 
tədbirin bu sahədə səmərəliliyin artırılmasına 
töhfə verəcəyini bildirib.

Sonra Ümumdünya Əqli Mülkiyyət 
Təşkilatının "Əqli mülkiyyət sahəsinin  
gömrük orqanları üçün əhəmiyyəti", 
Ümumdünya Gömrük Təşkilatının "COVID-19 
pandemiyası dövründə əqli mülkiyyət 
hüquqlarının pozulmasına qarşı mübarizədə 
ÜGT-nin perspektivləri", "Schmitt & Orlov 
İntellectual Property" beynəlxalq şirkətinin 
"Saxta məhsulların müəyyənləşdirilməsi və 
fərqləndirilməsinin üsulları" və Azərbaycan 
Respublikası Dövlət Gömrük Komitəsinin 
"Azərbaycanda əqli mülkiyyət hüquqlarının 
tətbiq edilməsi" mövzularında təqdimatları 
nümayiş etdirilib.

Sonda mövzu ilə bağlı iştirakçıların 
sualları ətraflı cavablandırılıb.

“Xalq qəzeti”

Həmkarlar ittifaqları əhalini 
hamılıqla peyvənd olmağa çağırır

“Birmənalı olaraq deməliyik ki, 
Azərbaycan dövləti pandemiya 
ilə mübarizənin ilk günlərindən 
əhalinin həm sağlamlığını, həm 
də yüksək rifahını qorumaq 
üçün bütün lazım olan 
tədbirləri vaxtında və əntəsirli 
şəkildə həyata keçirib. Əgər 
bu gün Azərbaycan dünyada 
pandemiyanın qurbanlarının 
sayına görə sonuncu yerlərdə 
gələn ölkələrdən biridirsə, 
bu,  məhz dövlətimizin həyata 
keçirdiyi qabaqlayıcı tədbirlərin 
səmərəliliyinin nəticəsidir. 
Lakin indi artıq koronavirusdan, 
sadəcə, qorunmağın deyil, 
onu həyatımızdan tamamilə 
çıxarmağın vaxtıdır. Bu isə yalnız  
hamılıqla peyvənd olunmaqla 
mümkündür”.

COVID-19  pandemiyası ilə mübarizənin 
indiki mərhələsinin başlıca hədəfi ilə bağlı 
Ölkə mediasına açıqlamasının davamında 
Milli Məclisin deputatı, Azərbaycan 
Həmkarlar İttifaqları Konfederasiyasının 
sədri Səttar Möhbalıyev bildirib:

– İlkin mərhələdə təkcə Azərbaycanda 
deyil, bütün dünyada pandemiya ilə 
mübarizə tədbirlərinin əsas məqsədi 
vaksin tapılan vaxta qədər insan tələfatını 
minimuma endirmək idi. Koronavirusun 
tamamilə aradan qaldırılması isə yalnız 
kütləvi peyvənd olunma yolu ilə baş tuta 
bilər. Pandemiya bütün dünya üçün çox 
böyük sınaq olaraq hələ də davam edir. 
Azərbaycan çox az ölkələrdəndəndir ki, bu 
sınaqdan minimal itkilərlə çıxmaqdadır. 

Möhtərəm Prezidentimiz İlham Əliyev 
2020-ci ilin aprel ayında nazirlərin iştirakı 
ilə keçirdiyi iclasda söyləmişdi: “Bizim üçün 
prioritet məsələ,– mən bunu qeyd etmişəm, 
bir daha demək istəyirəm,– insanların 
sağlamlığıdır, insanların həyatıdır və 
insanların sosial müdafiəsidir”. Bu aydın 
hədəflər nəticəsində Azərbaycan səhiyyə 
sistemi tez bir zamanda COVID-19-la 

mübarizəyə səfərbər edildi və pandemiya 
səbəbindən işsiz qalan əhalinin sosial 
müdafiəsi gücləndirildi. Uzaqgörən və çevik 
qərarlar Azərbaycanın dünyada vaksinasiya 
prosesinə başlayan ölkələr sırasında ilk 
cərgədə qərarlaşmasına səbəb oldu.  
Lakin söhbət pandemiyanın ümumiyyətlə 
həyatımızdan çıxmağından gedirsə, yalnız 
peyvəndləmə immun sistemimizin virusla 
təsirli mübarizəsini təmin edə bilər.

Prezident İlham Əliyevin böyük 
uzaqgörənliklə ölkəmizi vaxtında daxil 
etdiyi vaksinasiya platformalarının yüjksək 
səviyyədə öz bəhrəsini verdiyini vurğulayan 
AHİK sədri rəhbərlik etdiyi qurum adından 
ölkə əhalisinin peyvənd edilməmiş hissəsini 
də hamılıqla vaksin vurdurmağa çağırıb:

– Dövlət başçımızın yaratdığı ən yüksək 
şəraitin nəticəsidir ki, bu gün dünyada 
peyvənd preparatlarının defisiti yaşandığı 
halda, ölkəmizdə artıq əhalinin 4 növ vaksin 
seçimi var– onların da hər biri effektiv və 
təhlükəsizdir. Müxtəlif yoluxucu xəstəliklərlə 
mübarizədə kütləvi vaksinləmənin yeni 
bir üsul olmadığı hamıya məlumdur. İndiki 
halda da cəmiyyətimizin, eləcə də bütün 
bəşəriyyətin normal həyat tərzinə qayıda 
bilməsi üçün peyvəndləmə yeganə yoldur.  
Əgər dünya alimlərinin, mütəxəssislərin 
COVID-19-a qarşı yaratdıqları vaksin 
preparatları bəşəriyyətin ən təsirli və etibarlı 
xilas şansıdır. Vaksinləmə yenidən sağlam 
və normal həyata dönüş deməkdir. 

Peyvənd iqtisadiyyatın, təhsilin, 
mədəniyyətin, turizmin, idmanın, beynəlxalq 
əlaqələrin və ümumiyyətlə bütün sahələrin 
yenidən dirçəlişidir, ən əsası isə vaksinasiya 
uşaqlarımızın sağlam gələcəyinin yeganə 
təminatıdır. Buna görə də mən bir daha hər 
kəsi ölkənin həmkarlar ittifaqları adından bu 
məsələdə son dərəcə məsuliyyətli və fəal 
olmağa, bütün çətin dönəmlərdə olduğu 
kimi, birlik və həmrəylik nümayiş etdirməyə 
çağırıram.

